
Անհրաժեշտությունը
   Սույն որոշման (այսուհետ՝ Նախագիծ) ընդունումը պայմանավորված է`  Հայաստանի Հանրապետության կառավարության 2025 թվականի հունվարի 23-ի «Արտահանման խթանման նպատակով օժանդակության տրամադրման ծրագիրը հաստատելու մասին» N 98-Ն որոշման (այսուհետ՝ Որոշում) կիրարկման ընթացքում բացահայտված խնդիրների լուծման անհրաժեշտությամբ։

Ընթացիկ իրավիճակը և խնդիրները

Որոշմամբ օժանդակության ծրագիրը նպատակ ունի խթանել ՀՀ արտադրողների կողմից Հայաստանի Հանրապետության ծագում ունեցող ապրանքների արտահանումը դեպի Եվրոպական միության, Միացյալ Թագավորության և Կանադայի շուկաներ՝ մաքսատուրքերի փոխհատուցման միջոցով։
Ծրագիրը գործարկվելուց հետո ի հայտ են եկել մի շարք գործնական խնդիրներ։ Մասնավորապես, ծրագրի շրջանակներում փոխհատուցելի ապրանքներից ՀՀ կառավարության 2025 թվականի դեկտեմբերի 4-ի N 1758-Ն որոշման համաձայն՝ ՏԳՏԴ C 10.8 ամբողջ խումբը սահմանվել է որպես բացառություն: Հարկ է նշել, որ ՀՀ կառավարության 2025 թվականի դեկտեմբերի 4-ի N 1758-Ն որոշմամբ ՏԳՏԴ C 10.8 խմբի բացառումն ուղղված է եղել ՏԳՏԴ C 10.8 խմբի ոչ հայկական հումքով ապրանքների արտահանման դեպքում փոխհատուցումը բացառելուն։ Սակայն որոշման կիրարկման ընթացքում առաջանում են դեպքեր, երբ  և´ հայկական հումքով, և´ հայկական ծագման ապրանքների մասով առաջանում են տարընթերցումներ ՏԳՏԴ C 10.8 խմբի կամ այլ խմբերի դասելու տեսանկյունից, սակայն այդ ապրանքների արտահանումը ամբողջովին ելնում է Որոշման նպատակների իրագործումից։ Այսպիսով, մի խումբ ապրանքների արտահանման փոխհատուցումը անհիմն չբացառելու, ինչպես նաև տարընթերցման տեղիք տվող հարցերից զերծ մնալու, Որոշման դրույթները հստակեցնելու համար առաջացել է սույն Նախագծով սահմանված փոփոխության կատարաման անհրաժեշտությունը։ Եվ քանի որ սույն փոփոխության կատարման անհրաժեշտությունը ծագել է ՀՀ կառավարության 2025 թվականի դեկտեմբերի 4-ի N 1758-Ն որոշման ընդունմամբ պայմանավորված, ուստի խնդիրը կարգավորելու համար, որպես կիրառման ժամանակահատվածի սկիզբ ընտրվել է այն ժամանակը, երբ ամբողջ ՏԳՏԴ C 10.8 խմբի արտադրանքը հանվել է փոխհատուցելի ապրանքների շարքից։
Որոշումը նախատեսված է, որ պետք է տարածվի մինչև 2026 թվականի դեկտեմբերի 31-ը կատարված արտահանումների նկատմամբ, սակայն Որոշման 4-րդ կետում նշված է, որ որոշումը գործում է մինչև 2026 թվականի դեկտեմբերի 31-ը ներառյալ։ Մինչդեռ Որոշման կիրարկման ընթացքում պարզ է դառնում, որ արտահանումից մինչև հայտի ներկայացումը բավականին ժամանակատար ընթացք է՝ պայմանավորված արտահանված ապրանքի թիրախային երկիր հասնելու, այնտեղ մաքսազերծման գործընթացը կատարելու, համապատասխան փաստաթղթերը պատրաստելու և լիազոր մարմին ներկայացնելու հանգամանքով։ Հետևաբար 2026 թվականի դեկտեմբերի 31-ը Որոշման գործելու վեջնաժամկետ սահմանելը սահմանափակում է 2026 թվականի տարեվերջին կատարված արտահանումների՝ Որոշման շրջանակներում դիմելու հնարավորությունը, այսպիսով թույլ չտալով Որոշման 2-րդ կետում ամրագրված դրույթի լիարժեք իրականացումը։ Միաժամանակ, հաշվի առնելով, որ Որոշմամբ հաստատված հավելվածի 7-րդ կետով նշված է, որ արտահանողը կարող է հայտ ներկայացնել արտահանումից 6 ամսվա ընթացքում, հետևաբար անհրաժեշտ է Որոշման գործելու վերջնաժամկետը պայմանավորել մինչև 2026 թվականի դեկտեմբերի 31-ը կատարված արտահանումների համար դիմելու թույլատրելի ժամկետով։
Այս հանգամանքները առաջացրել են անհրաժեշտություն՝ կատարելու Նախագծով սահմանվող փոփոխությունները։

Տվյալ բնագավառում իրականացվող քաղաքականությունը

Արտահանման խթանումը և արդյունաբերության զարգացումը ՀՀ կառավարության տնտեսական քաղաքականության հիմնական ուղղություններից են։ ՀՀ արդյունաբերական քաղաքականության հիմնական նպատակներից են՝ տեղական արտադրության զարգացումը, մշակող արդյունաբերության խթանումը, աշխատատեղերի ստեղծումը, արտահանման ծավալների ավելացումը։
Այս նպատակներին համահունչ՝ գործարկվել է «Արտահանման խթանման նպատակով օժանդակության տրամադրման ծրագիրը», որը պետական աջակցություն է նախատեսում այն կազմակերպություններին, որոնք արտահանում են Հայաստանի ծագում ունեցող ապրանքներ՝ փոխհատուցելով ներմուծող երկրում գանձված մաքսատուրքի արժեքը։
Ծրագիրը նպատակ ունի նաև խրախուսել տեղական արտադրական հզորությունների ակտիվացումը, ստեղծել ավելացված արժեք ՀՀ տարածքում և խթանել արտահանման շուկաներում հայկական արտադրանքի մրցունակությունը։

Կարգավորման նպատակը և բնույթը

Նախագծով առաջարկվող փոփոխությունները միտված են՝ 
1. բացառելու որոշման կիրարկման ընթացքում ծագող երկիմաստության տեղիք տվող դրույթները սկսած ՏԳՏԴ C 10.8 ամբողջ խմբի Որոշումից բացառելու ժամանակահատվածից՝ միաժամանակ, պահպանելով Որոշման նպատակը և թիրախային ապրանքների ուղղվածությունը.
2. ապահովելու Որոշմամբ սահմանված դրույթի, այն է՝ մինչև 2026 թվականի դեկտեմբերի 31-ը  կատարված արտահանումների համար Որոշման շրջանակներում դիմելու հնարավորությունը։ 

5. Նախագծի մշակման գործընթացում ներգրավված ինստիտուտները և անձիք

Նախագիծը մշակվել է ՀՀ էկոնոմիկայի նախարարության կողմից։

6. Ակնկալվող արդյունքը

Առաջարկվող Նախագծի ընդունումը հնարավորություն կտա առավել արդյունավետ և նպատակային իրականացնել Որոշման իրագործումը։

7. Կապը ռազմավարական փաստաթղթերի հետ 
Որոշման Նախագիծը բխում է Հայաստանի վերափոխման ռազմավարություն 2050-ի 7-րդ «Մշակված արտադրանքի զանգվածային արտահանում» մեգանպատակի և «Կայացնենք բարձր ավելացված արժեքով, մրցունակ վերջնական արտադրանք և զանգվածային նոր աշխատատեղեր ստեղծող, արտաքին շուկաներում ընդլայնվող և այդ շուկաների փոփոխվող պահանջներին արձագանքող մշակող արդյունաբերություն» լուծման (61-րդ էջ), Կառավարության 2021-2026 թվականների ծրագրի «2 ՏՆՏԵՍՈՒԹՅՈՒՆ» կետի Կառավարության տնտեսական քաղաքականության նպատակների 3-րդ` «արտահանումը խթանող պայմանների ապահովումն ու միջավայրի ձևավորումը» պարբերության, նույն կետի «Արտաքին տնտեսական քաղաքականություն և  արտահանման խթանում» բաժնի 1-ին՝ «Արտադրողականության աճի շնորհիվ արտադրության ծավալների ավելացումը ենթադրում է նաև իրացման, այդ թվում՝ արտահանման ծավալների աճ կետերից։ 
8. Այլ տեղեկություններ (եթե այդպիսիք առկա են)
Նախագծի ընդունման կապակցությամբ լրացուցիչ ֆինանսական միջոցների անհրաժեշտություն, պետական բյուջեի եկամուտներում և ծախսերում փոփոխություններ չի նախատեսվում։
Նախագծի ընդումամբ այլ իրավական ակտերում փոփոխություններ կատարելու անհրաժեշտություն չի առաջանում։
